
ABSTRACT 

 

Issues related to rights and responsibilities, injustice and discrimination, and 

similarities and differences between the sexes are issues that get attention and 

are endless. The position of women in society, whether from a religious or socio-

cultural aspect, is often debated. This is also the main factor in the emergence of 

awareness among women to defend their rights that were not given attention 

before. The issue of gender is a topic that is often associated with women. The 

western feminism movement demands equality between men and women. This 

doctrine has influenced the thinking of the Muslim community to the point of 

demanding equal rights in Shariah law between men and women. Differences in 

Sharia law are considered unfair and create discrimination between men's and 

women's rights as claimed by feminist groups. Nevertheless, Islam has provided 

an understanding of gender issues. This paper will explore gender issues in 

society, the concept of gender in Islam, the position of women in Islam, the rights 

of women in Islam, and initiatives to deal with gender issues. 

Kedudukan wanita pada zaman dahulu, iaitu sebelum kedatangan Islam dianggap rendah.Bahkan 

wanita hanya dilihat sebagai sebagai pelayan kepada lelaki dan tidak berhak bersuara untuk 

mendapatkan hak yang saksama seperti lelaki. Wanita tertakluk kepada kuasa suami sepenuhnya 

tanpa memiliki hak dan keadilan bersuara. Tugas wanita hanya untuk berkhidmat kepada lelaki 

dan mesti bersedia apabila perlu. Malah, tanggapan misoginis (kebencian terhadap wanita) begitu 

tebal sehingga ia mewarnai kehidupan manusia pada era jahiliyah. 

 Kedatangan Islam yang dibawa oleh Nabi Muhammad s.a.w merupakan titik tolak 

penaiktarafan martabat wanita di sisi agama dan masyarakat dalam erti kata membebaskan wanita 

daripada diskriminasi dan penindasan yang berlaku sebelumnya. Apa yang penting, hak-hak 

wanita yang dinafikan sebelumnya telah dikembalikan semula kepada wanita, dan status wanita 

dihormati sama seperti lelaki. Persamaan taraf dan hak yang digariskan oleh Islam terhadap lelaki 

dan wanita bukanlah bermaksud persamaan dalam segenap aspek kehidupan, tetapi keadilan yang 

bersesuaian dengan fitrah kejadian lelaki dan wanita. Lazimnya, banyak ayat al-Quran menyebut 

lelaki dan wanita dalam satu-satu ayat, mencerminkan bahawa Islam tidak mendiskriminasi 

golongan wanita. Firman Allah s.w.t: 

“Hai manusia! Sesungguhnya Kami menciptakan kamu dari seorang lelaki dan seorang 

perempuan dan menjadikan kamu berbangsa-bangsa dan bersuku-suku supaya kamu saling 

mengenali. Sesungguhnya orang yang paling mulia di antara kamu ialah orang yang paling 

bertakwa di antara kamu. Sesungguhnya Allah Maha Mengetahui lagi Maha Mengenal”. 

(al-Hujurat:13) 

Malangnya, walaupun agama Islam mengiktiraf kedudukan dan hak wanita, sebaliknya, 

ada sesetengah pihak mendiskriminasi wanita dengan menggunakan alasan agama. Sedangkan 

pada hakikatnya, ia hanya merupakan adat dan amalan yang tidak berlandaskan agama.Kedatangan 

Nabi Muhammad s.a.w mengangkat darjat wanita, memberi hak yang sewajarnya dan meletak 

mereka di tempat yang sesuai dengan fitrah.  

Dalam era globalisasi, masyarakat terdedah kepada pengaruh budaya luar di mana isu 

gender merupakan antara isu hangat yang sedang diperkatakan. Antaranya, termasuklah 

diskriminasi dan hak kesamarataan gender. Implikasinya, muncul isu kesamarataan dan keadilan 

antara hak lelaki dan wanita sehingga menyebabkan golongan intelektual dan pemikir moden telah 

menuntut hak sama rata antara lelaki dan wanita. Oleh itu, semakin wujudnya peningkatan tuntutan 

terhadap hak wanita dikalangan pejuang feminis dalam mempertikaian hak wanita di dalam Islam. 

Justeru, kajian ini bertujuan menbincangkan hak hak dan kedudukan wanita menurut 

Islam,menganalisis konsep kesamarataan gender dalam Islam dan kesemaraataan gender menurut 

golongan feminis, serta menganalisis faktor-faktor yang mempengaruhi munculnya gerakan 

pembebasan wanita yang menuntut hak semarataan. 

 

Hak-Hak Wanita Menurut Islam 

Islam menjamin keadilan kepada semua anggota masyarakat tanpa mengira agama, gender, dan 

bangsa. Hal ini selaras dengan tujuan penciptaan manusia yang terdiri dari pada lelaki dan 

perempuan, bersuku-suku dan berbangsa adalah untuk mengenal antara satu sama lain. Islam 

merupakan agama yang lengkap. Ia menyempurnakan hak semua makhluk, termasuk wanita. 

Penjagaan hak wanita yang dilaksanakan oleh Islam tidak pernah ditemui dalam mana-mana 

sejarah wanita sebelum Islam. Islamlah yang membela hak wanita bukanlah sebaliknya.  

 

Hak Pendidikan 

Wanita dalam status mereka sebagai anak, berhak mendapat nafkah pendidikan dan didikan 

sehingga mereka berkahwin. Kewajipan ini bukan sahaja diperintahkan kepada lelaki tetapi juga 

pada wanita.  Ini dapat difahami daripada hadis Nabi s.a.w yang menyatakan, maksudnya: 

"menuntut ilmu adalah kewajipan setiap Muslim dan Muslimah"( Al-Tabrani melalui Ibn Mas'ud).  

Dari hadith ini, ia memberikan gambaran tentang kepentingan belajar untuk semua orang, bukan 

sahaja lelaki tetapi juga wanita. Selain itu, hadith ini ia juga menggambarkan bahawa Islam tidak 

pernah mendiskriminasi wanita dalam menuntut ilmu. 

Dalam surah al-Mujadalah ayat 11, Allah juga menjelaskan tentang kepentingan menuntut 

ilmu yang bermaksud: " Allah akan meninggikan orang-orang yang beriman di antara kamu dan 

orang-orang yang diberi pengetahuan sedikit sebanyak " (58:11)  Setiap manusia mempunyai hak 

untuk belajar. Bukan sahaja untuk lelaki, tetapi juga untuk wanita dalam menuntut ilmu.  Sekiranya 

seorang wanita tidak berkahwin, maka dia boleh mencari ilmu pengetahuan dan tiada siapa yang 

harus menghalangnya daripada belajar.Walau bagaimanapun, jika dia sudah berkahwin, maka 

untuk meneruskan pendidikannya, dia mesti mendapat keizinan daripada suaminya terlebih dahulu 

(Amini 2007).  

Kewajipan wanita untuk menuntut ilmu juga berkait dengan tanggungjawab seorang 

wanita sebagai seorang ibu, di mana dalam pendidikan pertama yang diterima oleh seseorang anak 

adalah daripada ibu bapa, terutamanya ibunya.  Sekiranya wanita tidak mempunyai pengetahuan 

yang cukup untuk mendidik anak-anak mereka, maka anak-anaknya akan lemah dalam pendidkan 

atau juga pembentukan sahsiah yang murni. 

 Al-Quran itu sendiri memberikan pujian kepada ulul albab, iaitu yang berfikir tentang 

peristiwa langit dan bumi.  Ulul albab sudah tentu lelaki dan perempuan, ini dapat difahami 

daripada kesinambungan ayat apabila Allah menerangkan tentang sifat-sifat ulul albab. Allah 

berfirman, maksudnya: "Lalu Tuhan mereka memberikan doa mereka dengan berkata, 

sesungguhnya Aku tidak akan mensia-siakan amal orang-orang yang melakukan amal di antara 

kamu, baik lelaki dan perempuan....." ( Ali Imran, 3:195).  Ayat ini menjelaskan bahawa wanita 

boleh berfikir, menuntut ilmu dan kemudian mengamalkan apa yang mereka hidup daripada 

berfikir kepada Tuhan dan apa yang mereka tahu dari alam semesta ini. Sejarah telah mendedahkan 

bahawa ramai wanita pada zaman Rasulullah s.a.w menyedari kewajipan ini, sehingga mereka 

memohon kepada Rasulullah s.a.w untuk mempelajari pelbagai ilmu daripada Rasulullah s.a.w. 

Hak Sosial 

Di atas kesedaran bahawa wanita Muslim juga mempunyai tanggung jawab dakwah; amar makruf 

nahi mungkar, suatu kewajiban bagi mereka untuk mempersiapkan diri dengan ilmu yang sesuai. 

Islam membenarkan wanita untuk berkerja demi  kebaikan agama, masyarakat dan negara, selagi 

tidak mengabaikan tanggung jawab utama sebagai isteri dan seorang ibu. Dalam masa yang sama, 

Islam mengiktiraf perbezaan yang lelaki dan perempuan, terutama dari segi kekuatan fizikal. 

Sesetengah pekerjaan sesuai untuk lelaki dan sesetengah sesuai untuk wanita. Ini tidak bermakna 

Islam menafikan sumbangan lelaki mahupun wanita di dalam pekerjaan. Apa yang ditekankan 

adalah kesesuaian sesuatu pekerjaan itu mengikut batasan jantina dan tidak bercanggah dari ajaran 

Islam. Mengenai status isteri dan ibu, Nabi Muhammad menyebutkan secara jelas bahawa; “syurga 

itu d ibawah tapak kaki ibu.” Hadith ini membawa maksud yang luas, antaranya memberikan 

gambaran bahawa kejayaan seseorang dan kejayaan sebuah masyarakat itu adalah bersandar 

kepada golongan Wanita. Ibu merupakan orang yang pertama dan berpengaruh ke atas seseorang 

daripada pelbagai sudut termasuklah keselamatan dan latihan yang diterima daripada golongan 

ibu. 

Hak Ekonomi 

Dalam surah al-Lail, ayat 3 sehingga 4 dan al-Nisa, ayat 34, Allah mengisytiharkan bahwa Allah 

menciptakan manusia itu berbeza di antara lelaki dan perempuan dengan tugasan, pergerakan dan 

kemahiran yang berbeza. Dalam sesebuah masyarakat, ada pembahagian tugas-tugas tertentu maka 

setiap individu mempunyai tanggungjawab dan peranannya yang tersendiri. Secara umum, Islam 

mengangkat kedudukan wanita dengan memberi kepercayaan di dalam tugas mendidik, manakala 

lelaki sebagai ketua yang menjaga keselamatan ahli keluarga. Justeru wanita mempunyai hak 

untuk mendapatkan bantuan kewangan untuk melaksanakan tugas mereka dengan lebih berkesan, 

malah dalam sebuah keluarga, wanita berhak untuk bertindak sebagai pengawal aliran kewangan. 

Dalam surah al-Nisa’, ayat 32 menjelaskan bahawa wanita Muslim juga mempunyai hak untuk 

mencari rezeki dan berkerja, mereka berhak untuk memiliki harta, tanah atau rumah, wanita 

Muslim mempunyai hak untuk menguruskan perniagaan mereka dan tiada sesiapa boleh meminta 

hasil pendapatan atau keuntungan perniagaannya itu termasuklah suaminya. 

Secara kesimpulannya, Islam menetapkan wanita dalam keluarga dan masyarakat pada 

tempat yang sewajarnya. Terdapat banyak ayat al-Quran dan hadis yang menyebut tentang 

persamaan antara lelaki dan perempuan sama ada daripada segi nilai kemanusiaan, hukum, urusan 

sivil, jenayah dan sebagainya. Persamaan yang dimaksudkan oleh Islam antara lelaki dan wanita 

bukanlah persamaan yang sepenuhnya. Hal ini adalah kerana dalam sesetengah perkara wanita 

tidak dapat melaksanakan tugas-tugas lelaki sepenuhnya dan begitulah sebaliknya.  

 

Konsep Kesamarataan Gender 

Gender merujuk kepada kedudukan sosial (Fakih 1999) terhadap wanita dan lelaki dan telah 

didefinisikan sebagai ketetapan dan ketentuan masyarakat terhadap peranan, hubungan, 

personaliti, sikap dan tingkahlaku, nilai, kekuasaan dan juga pengaruh yang dimainkan secara 

berbeza (Iiyas 2015). Perbezaan jantina merujuk kepada baka genetik dan ciri anatomikal atau sifat 

biologinya (Harlina Halizah 2015). Melihat daripada perbezaan itu, definisi gender berbeza dengan 

jantina. Jantina adalah faktor biologi sedangkan gender adalah perbezaan tingkahlaku hasil 

daripada binaan sosial dan sifatnya relatif iaitu tidak mutlak (Zulkifli & Aunur Rafiq 2007). 

Gender berkait rapat dengan pembahagian peranan dan kedudukan antara lelaki dengan wanita 

dalam sesebuah masyarakat yang terhasil daripada proses sosialisasi dan budaya (Anwar et al. 

2016) yang merupakan sebahagian daripada pemikiran feminisme (Zulkifli & Aunur Rafiq 2007). 

  Gender sebagai sebuah konsep, ia mengacu pada peranan dan tanggungjawab antara lelaki 

dan wanita yang terjadi akibat daripada perubahan keadaan sosial dan budaya. Hal ini 

menunjukkan bahawa gender boleh terhasil melalui pembentukan bersosial dan bukan semata-

mata biologi. Gender ditakrifkan sebagai perkara-perkara sosial atau kemasyarakatan yang 

berkaitan dengan seks. Ia merujuk kepada sifat maskulin dan feminin yang dipengaruhi dengan 

kebudayaan, simbolik dan pengenalan diri (Ramli 2012). Secara asasnya, gender dilihat sebagai 

perbezaan yang berlaku antara lelaki dan wanita dengan merujuk kepada biologi dan sosiologi 

yang menjadi diskriminasi dalam golongan wanita (Hashim 2006). 

Dalam Islam, gender boleh difahami sebagai pembahagian tugas, fungsi dan peranan lelaki 

dan wanita yang berlandaskan perbezaan fitrah serta keadilan yang dianjurkan oleh agama dan 

tiada persamaan mutlak antara lelaki dan wanita menurut Islam (Muammar 2009). Islam memiliki 

prinsip-prinsip universal yang berlaku adil secara umum tanpa membezakan jenis kelamin. 

Kebanyakan negara yang menindas wanita itu bukannya menjalankan undang-undang Syariah 

terhadap wanita tetapi lebih undang-undang yang diperkenalkan sendiri berdasarkan budaya 

negara mereka. Negara-negara tersebut juga tidak mempunyai pandangan yang seimbang terhadap 

ekuiti jantina. Sebaliknya, Islam secara jelas mengemukakan hak ekuiti seimbang kepada lelaki 

dan perempuan dan peranan yang berbeza tetapi saling lengkap-melengkapi. Islam meletakkan 

wanita sebagai suatu individu yang mempunyai hak-hak tersendiri termasuklah hak untuk 

memiliki harta dan kekayaan, perkerjaan, pendapatan dan lain-lain lagi. 

Pada masa kini, atas nama permodenan, munculnya perjuangan wanita yang dipengaruhi 

oleh gerakan feminisme Barat yang membawa agenda memperjuangkan hak kesamarataan antara 

lelaki dan wanita bertujuan untuk membebaskan wanita daripada ditindas sekaligus mendoktrin 

serta mengelirukan masyarakat dengan mempertikaikan undang-undang Islam. Mereka juga 

memperjuangkan hak sama rata dalam hukum Islam, kerana hukum syarak dianggap tidak adil dan 

mewujudkan unsur diskriminasi hak antara lelaki dan wanita (Mohd Fairuz et.al 2013). Tetapi 

menurut perspektif Islam, kesamarataan gender tidak hanya bersandar kepada kedudukan 

seseorang mengikut jantina atau keturunan bangsa semata-semata. Malahan Islam tidak pernah 

meminggirkan wanita bahkan mereka dimuliakan dan diberi keadilan sesuai dengan syariat Islam 

(Munhanif 2002). 

Gerakan Pembebasan Wanita 

Islam adalah agama yang pertama mengitiraf hak asasi manusia sejagat dan hampir 14 abad yang 

lalu telah membentangkan jaminan serta garis panduan mengenainya. Pada tahun 1948 sahaja, 

hak-hak tersebut dimaktubkan dalam Perisytiharan Hak Asasi Manusia Sejagat begitu juga Islam 

mengiktiraf hak asasi wanita. Antara hak asasi wanita yang telah digariskan oleh Islam ialah hak 

berpolitik, hak memilih pekerjaan dan hak menuntut ilmu pengetahuan. Di dalam Islam tidak 

terdapat satu pun larangan terhadap penglibatan wanita dalam bidang kehidupan bermasyarakat, 

termasuk dalam bidang politik. Bahkan sejarah Islam menukilkan betapa kaum wanita terlibat 

dalam pelbagai bidang termasuk bidang kemasyarakatan. Malangnya dalam masyarakat Islam 

masih keliru dalam memahami isu ini. Ramai juga wanita Islam yang belum menyedari hak dan 

keistimewaan mereka yang telah diwartakan. Terdapat dalam kalangan mereka yang beranggapan 

bahawa kebebasan wanita hanya diperoleh daripada sistem sekular dunia Barat. Anggapan ini tidak 

berasas, kerana masih ramai wanita Barat sendiri tidak memperolehi keistimewaan dan kebebasan 

hakiki seperti yang mereka inginkan, lalu memilih memeluk agama Islam (Van Nieuwkerk 2006). 

Permasalahan berkaitan isu gender ini telah lama diperdebatkan sama ada melalui media 

massa mahupun media cetak. Kemunculan isu gender yang melanda dunia pada hari ini 

dipengaruhi oleh gerakan feminisme yang bermula pada tahun 1890an (Baterah Alias et.al 2006). 

Gerakan pembebasan wanita bangkit atas dasar untuk menuntut keadilan dan mendapatkan 

kembali hak-hak mereka yang telah dinafikan oleh pemerintah mahupun adat masyarakat pada 

ketika itu. Golongan yang memperjuangkan kebebasan wanita mendakwa, hak dan tanggungjawab 

lelaki dan wanita mesti sama dan adil secara mutlak. Wanita perlu memiliki segala hak yang 

dimiliki oleh lelaki. 

Muhammad al-Bahi pula menegaskan bahawa tuntutan gerakan feminisme turut didorong 

oleh perluasan geografi, perkembangan industri, pertubuhan gerakan pembaharuan sosial dan 

pendidikan. Dalam perkembangannya,gerakan feminisme melahirkan pergerakan baru yang 

dipanggil gender. Pergerakan itu mengkritik ketidaksamaan antara lelaki dan wanita dalam 

ekonomi dan jawatan.Teori feminisme menganalisis pelbagai isu gender,terutamanya yang 

berkaitan dengan bentuk penindasan lain,seperti penindasan berasaskan kelas,bangsa atau 

etnik,seksualiti, umur,keupayaandan sebagainya (Haryanto 2012). 

Kebangkitan golongan feminis ini tidak terhad kepada Barat sahaja, bahkan meliputi 

negara-negara Timur Tengah seperti Mesir dan Iran, negara-negara Asia.Gerakan pembebasan 

wanita juga turut diperjuangkan di negara Timur meskipun pada asasnya perjuangan wanita 

tersebut adalah untuk mendapatkan kemerdekaan tanah air. Namun,ia telah berubah corak ke arah 

menuntut kedudukan yang lebih baik dalam masyarakat bersesuaian dengan deklarasi tahun 

Antarabangsa 1975, anjuran Bangsa-bangsa Bersatu yang bertemakan persamaan hak.  

Pada tahun 1930an, gerakan feminisme Islam di Mesir telah menubuhkan"The Society of 

Muslim Sisters" yang kemudiannya dikenali sebagai Muslim Sisters. Pertubuhan ini bertujuan 

untuk menentang Muslim Brotherhood. Golongan bijak pandai dalam gerakan ini cuba menambah 

lagi hak-hak yang telah diberikan kepada wanita di mana prinsip lelaki mempunyai kuasa ke atas 

wanita perlu diubah supaya wanita setanding dengan lelaki daripada segala aspek.   

Pada akhir tahun 1980an, gerakan wanita Islam Mesir mula melahirkan elemen-elemen 

yang bercanggah dengan tradisi masyarakat Timur Tengah. Umpamanya Aisha 'Abd Rahman 

seorang anggota gerakan feminisme Mesir mempertikaikan kewibawaan lelaki kerana 

bertopengkan ajaran Islam dalam mempertahankan hak mereka. Gerakan ini turut menuntut 

kesamarataan dalam melaksanakan tuntutan kemanusian dengan mengatakan mereka perlu 

menanggalkan hijab demi pembangunan di samping mementingkan material berbanding spiritual. 

Apa yang menjadi hak bagi wanita ialah kombinasi kemodenan, tanggungjawab dan hubungan 

kehidupan dengan kemasyarakatan yang tidak mempunyai perbezaan jantina (Haryanto 2012). 

Gerakan feminisme Islam Mesir menolak peraturan berpakaian wanita dalam Islam yang 

mewajibkan penutupan kepala dan seluruh tubuh. Menurut pergerakan pembebasan wanita ini, 

pakaian tersebut adalah terlalu ekstrim dan mereka mahukan suatu peraturan baru tentang cara 

berpakaian supaya mereka mampu mendapat pendidikan profesional serta dapat pula melibatkan 

diri kegiatan awam. 

Malaysia juga turut tidak ketinggalan dalam arus pembebasan wanita. Sehubungan dengan 

itu, persatuan-persatuan yang mendorong ke arah tujuan tersebut telah ditubuh. Namun, setiap 

pertubuhan tidak mewar-warkan bahawa mereka mewakili gerakan pembebasan wanita 

sebagaimana di negara-negara lain. Antara pertubuhan yang bergiat cergas ialah 'Sisters in 

Islam'(SIS), iaitu sebuah Pertubuhan Bukan Kerajaan (NGO) yang paling menonjol 

memperjuangkan hak-hak wanita Islam dan mendakwa tafsiran al-Quran mempunyai unsur-unsur 

ketidakadilan gender dan merendahkan martabat wanita (Jamaluddin 2015). SIS turut 

menyuarakan perubahan hukum Syariah khususnya yang berkaitan dengan persamaan hak antara 

lelaki dan perempuan. Dalam isu Rang Undang-undang Keluarga Islam Wilayah-Wilayah 

Persekutuan (Pindaan 2005), SIS bersama kumpulan NGO wanita yang lain telah menentang kuat 

Rang Undang-Undang tersebut atas dakwaan kononnya menzalimi perempuan. SIS terkenal 

sebagai kumpulan yang menentang amalan poligami secara keseluruhannya dan pernah 

melancarkan kempen monogami secara terbuka (Ismail 2006; Dagang et. al. 2015). 

Pada hakikatnya, pembabitan gerakan wanita ini dikatakan oleh ramai sarjana sebagai baru 

di peringkat permulaan. Bukan semua yang diperjuangkan itu tidak baik tetapi ditakuti pengaruh 

gerakan pembebasan Barat menghantui pemikiran mereka dan akan membawa kepada kehancuran 

keluarga dan masyarakat sekiranya tanpa pengawasan daripada pihak-pihak tertentu. Alasannya, 

ialah kerana di Barat pun pada asalnya gerakan pembebasan wanita adalah untuk melepaskan diri 

daripada kekejaman dan ketidakadilan masyarakat terhadap kaum wanita tetapi akhirnya 

membawa kepada pergerakan pembebasan yang lebih radikal sehingga menghancurkan status dan 

maruah wanita itu sendiri.  

Tuntutan Gerakan Pembebasan Wanita 

Gerakan pembebasan wanita bangkit atas dasar untuk menuntut keadilan dan mendapatkan 

kembali hak-hak mereka yang telah dinafikan oleh pemerintah mahupun adat masyarakat pada 

ketika itu. Golongan yang memperjuangkan kebebasan wanita mendakwa, hak dan tanggungjawab 

lelaki dan wanita mesti sama dan adil secara mutlak. Wanita perlu memiliki segala hak yang 

dimiliki oleh lelaki. 

Pada dasarnya terdapat dua aspek asasi yang diperjuangkan oleh pergerakan pembebasan wanita 

iaitu memperjuangkan kedudukannya dalam masyarakat dan memperjuangkan persamaan hak 

antara lelaki dan wanita. Dua tuntutan asas ini merangkumi hak wanita dalam aspek sosial, 

ekonomi, politik, pendidikan dan sebagainya. Encyclopedia Britannica menjelaskan bahawa 

zaman mutakhir ini wanita keluar berjuang untuk mendapatkan tuntutan-tuntutan mereka melalui 

proses undang-undang. 

Institusi Perkahwinan 

Secara umumnya, wanita yang terlibat dalam gerakan pembebasan wanita menuntut supaya 

institusi perkahwinan, rumah tangga dan keluarga dibasmikan. Wanita dikatakan perlu mendapat 

hak untuk menceraikan suami. Penjagaan anak anak seharusnya menjadi tanggungjawab awam 

yang kebanyakannya terdiri daripada anak-anak luar nikah. Kepuasan dan kebebasan seks serta 

penzinaan perlu diberikan kepada wanita. Sekatan undang-undang ke atas alat pencegah kehamilan 

dan penguguran mesti ditarik balik. Wanita mesti diberikan hak mengugurkan anak walaupun di 

mana peringkat kehamilan, malah kerajaan mesti memberikan rawatan percuma. Inilah intipati 

konsep moden "hak asasi manusia" secara umumnya "women's right" secara khususnya yang 

mereka perjuangkan. 

Hubungan antara pergerakan pembebasan wanita di Amerika Syarikat menuntut hak ke 

atas mengandung dan penjagaan anak. Praktikalnya adalah untuk mengubah undang-undang dan 

penjagaan anak supaya ianya menjadi tanggungjawab negara. Gerakan feminisme sosialis 

mendapat sokongan gerakan feminisme Amerika Utara. Walaubagaimana pun, perjuangan mereka 

telah dikenal pasti kurang berjaya dan mereka sebenarnya mahukan kuasa utama dalam parti Sosial 

Demokrat. Keputusannya, di Amerika Syarikat pergerakan pembebasan wanita tersebut 

menekankan kuasa individu dan persamaan tetapi mempunyai banyak kelemahan terhadap hak-

hak sosial. 

Wanita dikatakan melakukan semua kerja termasuklah kerja rumahtangga, kerja sukarela 

dan kerja bergaji. Mereka juga menghabiskan banyak masa untuk bekerja daripada lelaki. 

Umpamanya, wanita menghabiskan masa 43.8 jam seminggu untuk penjagaan seorang anak, 

apatah lagi sekiranya wanita tersebut mempunyai lebih daripada seorang anak. Oleh itu, 

tanggungjawab wanita di rumah sepatutnya dibayar gaji atas khidmat yang telah diberikan dalam 

pengurusan rumahtangga. Oleh yang demikian, para wanita tidak berpuas hati terhadap jumlah 

kerja rumah yang mereka lakukan berbanding dengan suami mereka. Dalam situasi ini, golongan 

wanita menuntut supaya kerja rumah hendaklah dikongsi bersama antara suami dan isteri supaya 

wanita lebih merasakan adil, baik sama ada wanita itu bekerja di luar atau pun suri rumah sepenuh 

masa. 

Pekerjaan 

Gerakan pembebasan wanita berpendapat, bahawa wanita berhak untuk bekerja dan mereka perlu 

bersaing dalam pasaran buruh dan gaji yang diberikan hendaklah mengikut kelas pekerjaan. 

Gerakan pembebasan wanita cuba mengadaptasikan prinsip ‘equal pay for equal work’. Inilah kali 

pertama wanita dapat bertahan di bawah akta protection of female labour. Walaubagaimana pun, 

mereka belum lagi bersedia untuk berjuang di bawah women's suffrage. 

Apabila wanita menuntut persamaan hak dalam bidang pekerjaan, peranan mereka juga 

turut berubah akibat daripada perubahan dalam bidang pertanian dan peningkatan terhadap pasaran 

buruh. Biasanya wanita bekerja secara bersepadu di rumah dan juga dalam bidang pertanian. 

Sementara lelaki lebih cenderung untuk bekerja dalam bidang pengeluaran dan produktiviti yang 

tinggi. Dengan itu beban kerja wanita semakin bertambah iaitu di rumah dan di luar rumah. 

Pemilikan Harta 

Lelaki mendapat lebih banyak peluang dalam memiliki harta, pendapatan, pengaruh dan pemilikan 

berasaskan faktor sosial dan politik. Wanita tidak berupaya menceburi bidang yang diceburi lelaki 

kerana sekatan undang-undang dan adat tradisi. Dengan perbezaan yang sedemikian, gerakan 

pembebasan wanita berjuang untuk menyekat golongan lelaki daripada mendominasikan beberapa 

bidang pekerjaan seperti perundangan, perubatan, mekanikal, kejuruteraan, kelab sosial, politik 

dan bidang ketenteraan. 

Walaubagaimana pun, masalah ini tidak dapat diselesaikan dengan mudah oleh gerakan 

pembebasan wanita kerana ideologi dan prinsip perjuangan mereka berlainan. Sebagai contohnya, 

kebanyakan gerakan pembebasan wanita Ireland bersetuju dengan isu perceraian dan pengguguran 

untuk menyokong gerakan pembebasan wanita Amerika Syarikat. Di samping itu kurangnya 

penglibatan wanita dalam gerakan pembebasan wanita menyebabkan gerakan pembebasan wanita 

hampir-hampir berputus asa untuk memperjuangkan hak wanita.  

Kedudukan Politik 

Gerakan pembebasan wanita berpendapat, perlunya campurtangan politik untuk menanggani isu 

wanita menghadapi cabaran gender dalam sistem sosial yang menjurus kepada bidang ekonomi 

dan pegangan ideologi. Gerakan pembebasan wanita telah mengenal pasti masalah yang 

berhubung dengan wanita, tetapi ciri ciri sosial yang tidak seimbang dan pelaksanaan kerja yang 

tidak komited merupakan cabaran yang perlu dihadapi oleh wanita. 

Kerajaan mestilah memberikan keadilan politik kepada wanita yang biasanya dinafikan 

oleh adat tradisi. Mengembalikan hak-hak umum sebagai rakyat yang mana dahulunya wanita 

terpaksa menyerahkan hartanya kepada suami yang dilindungi oleh undang-undang. Alasannya, 

harta adalah milik peribadi. Tuntutan mereka bukan sahaja daripada sudut politik, malah apa jua 

yang berkaitan dengan individu seperti penghapusan kasta, sosial dan bangsa. Wanita di Barat juga 

turut menuntut hak dalam berpolitik. Di New Zealand umpamanya, wanita mendapat hak 

mengundi pada tahun 1893, di Australia 1902, Finland 1906, Norway 1913, Great Britain 1918 

dan 1928 serta Soviet Union pada tahun 1917. 

Faktor Pendorong Kebebasan Wanita Islam Menuntut Hak 

Terdapat beberapa faktor yang boleh dikaitkan dengan perkembangan gerakan pembebasan 

wanita Islam, antaranya ialah seperti berikut:  

Penafian Hak Wanita Islam 

Alasan asas yang digunakan untuk menghalang wanita Islam daripada melibatkan diri dalam 

perkembangan sosio-ekonomi umat Islam ialah kerana adanya perbezaan fizikal antara lelaki dan 

wanita. Dengan kata lain, perbezaan semula jadi membezakan fungsi dan peranan mereka dalam 

menjalankan tugas asasi dengan berpendapat fungsi wanita hanyalah sebagai isteri dan ibu kepada 

anak-anak. Secara rambangnya, perbezaan fizikal tersebut dijustifikasikan oleh masyarakat bagi 

menafikan hak wanita dalam sosio-politik dan ekonomi negara.  

Menurut pentafsiran golongan feminisme, masyarakat Islam yang sebenar ialah 

masyarakat kaum lelaki. Bagi mereka, wanita sama sekali tidak boleh hadir dalam apa juga aktiviti 

masyarakat kerana kehadiran mereka akan menganggu ketenteraman masyarakat. Dogma ini 

menjadi nilai etika masyarakat dengan menganggap bahawa wanita keluar rumah sebagai wanita 

yang rendah akhlak. Wanita yang terlibat dalam perniagaan juga di pandang rendah. Hujah ini 

digunakan untuk mengurung wanita dan menentukan bahawa kaum lelaki mesti keluar bekerja dan 

menyara keluarga. Menurut nilai aliran ini, penglibatan wanita dalam masyarakat akan membawa 

kepada kehancuran kerana akan merosakkan pemikiran lelaki. Oleh yang demikian, untuk menjaga 

kepentingan umum dan ketenteraman masyarakat, lelaki Islam wajiblah mempertahan hak mereka 

sebagai penguasa masyarakat dan penguasa kepada wanita secara mutlak.  Sebagai satu cara bagi 

menghalang perkembangan minda wanita ialah dengan menghalang mereka daripada 

mempraktiskan atau melaksanakan hak mereka dalam ekonomi. Membenarkan wanita mencari 

harta bermakna memberi peluang mereka bebas dan dapat berdikari dalam hidupnya yang 

mengakibatnya lelaki tidak lagi dapat mengawal wanita dan tidak pula bergantung kepadanya. 

Wanita Islam kononnya harus menerima dengan rela untuk tinggal di rumah dan tidak melibatkan 

diri dalam apa juga aktiviti masyarakat. (Haryanto 2012) 

Kurangnya Kefahaman Tentang Islam 

Antara faktor-faktor lain yang mendorong wanita Islam mendukung gerakan pembebasan wanita 

ialah kerana kekaburan mereka mengenai ajaran Islam terutamanya yang berkaitan dengan wanita. 

Kecenderungan ini juga kerana menurutkan rasa ego dan semangat kumpulan serta terikut-ikut 

dengan gerakan women's liberation di Barat. Situasi dan struktur sosial peninggalan penjajah turut 

membabitkan semangat dan penghayatan yang kian bercanggah dengan struktur sosial Islam 

seperti kecenderungan mempertahankan kebendaan, taraf hidup dan pangkat. Gerakan feminisme 

Barat juga telah mengubah cara berfikir wanita Islam di mana kepercayaan serta peranan yang 

dimainkan oleh wanita Islam telah disalah tafsir sehingga merasakan wanita terbelenggu di bawah 

kongkongan lelaki. 

Didikan agama yang tidak sempurna juga adalah peyumbang kepada kesalah fahaman 

terhadap Islam sebagai satu cara hidup di mana wanita-wanita Islam sendiri mula mengkritik aspek 

poligami, hijab, hak mejadi saksi dan sebagainya. Kesemua ini adalah akibat dari tidak mendapat 

didikan agama yang sempurna dan tidak mendapat gambaran yang jelas tentang Islam.  

  Sayyid Qutb menekankan bahawa zaman Jahiliah berlaku adalah akibat berlakunya 

pengabdian manusia sesama manusia dan juga berdasarkan penyelewengan dari hukum ciptaan 

Allah. Jahiliah juga adalah manifestasi daripada percanggahan di antara program buatan manusia 

dengan program fitrah yang diciptakan oleh Allah. Abu al-'A'la al-Maududi dan Sa'id Hawwa turut 

menyetujui bahawa jahiliah yang difahami dalam Islam merujuk kepada ciri-ciri pertentangannya 

dengan Islam sebagai al-Din. 

  Pengaruh sekularisme juga memainkan peranannya dalam memesongkan kefahaman 

wanita Islam tentang kedudukan mereka dalam masyarakat. Akibat daripada itu, wanita Islam 

secara sedar atau pun tidak turut terlibat dalam memperjuangkan hak mereka.  

Keganasan Rumahtangga 

Keganasan rumahtangga seperti penganiayaan dan penderaan terhadap wanita banyak berlaku 

dalam masyarakat. Wanita Islam mula melihat bahawa mereka perlu berjuang untuk mengatasi 

masalah tersebut. Oleh itu, langkah-langkah perlu diambil untuk mengurangkan masalah 

penderaan dan penganiayaan terhadap wanita umpamanya dengan menuntut supaya digubalkan 

undang-undang perlindungan, menuntut perubahan sikap terhadap wanita dan sebagainya. 

Pengaruh Materalisme 

Salah satu slogan dan seruan masyarakat warisan jahiliah masakini ialah "pembebasan wanita" dan 

mewujudkan taraf yang sama antara mereka dengan lelaki. Malangnya konsep persamaan hak yang 

diperjuangkan itu hanya daripada sudut tuntutan materialisme yang mengakibatkan wanita telah 

mengorbankan fungsi asasi mereka di dalam keluarga sebagai ibu dan isteri. Selanjutnya aspek-

aspek akhlak dan keperibadian dan nilai kewanitaan turut dimusnahkan oleh budaya kebendaan 

dan budaya nafsu yang dipelopori oleh Barat itu. Akibat tuntutan kebendaan yang mendesak itu 

menyebabkan ramainya wanita memperjuangkan taraf hidup mereka di luar rumahtangga, 

sedangkan mereka lupa bahawa ketinggian dan kegemilangan sesebuah masyarakat dan negara 

bermula dari unit keluarga yang kukuh iaitu rumahtangga. 

 Menurut Abu al-'A'la al-Maududi, orang-orang yang mendakwa dirinya selaku 'reformer' 

(pembawa perubahan) merasa kagum dengan kebebasan wanita Barat yang meluas, lantas mereka 

menyeru wanita Islam mencontohi Barat. Demikian juga propaganda persamaan hak dan 

kebebasan yang dilaungkan oleh Barat turut mempengaruhi umat Islam yang bersikap 'apologetik' 

(merendah diri dan menyerah kalah kepada peradaban Barat). 

Menurut Maryam Jameelah, matlamat utama gerakan ideologi moden adalah untuk 

melemahkan ikatan kekeluargaan dan kehidupan berumahtangga semungkin yang dapat. 

Tambahan pula Karl Marx di dalam "Comunist Manisfesto (1948)" menyokong supaya institusi 

keluarga dihapuskan. Senjata utama bagi menyerang institusi kelaurga ialah perindustrian, 

pembangunan dan kebebasan wanita. Bidang perindustrian menjanjikan gaji yang lumayan dan 

faedah material yang mampu diperolehi oleh individu.  

Sesungguhnya Islam menyalurkan naluri kemanusiaan melalui sistem akhlak. Umpamanya 

mengenai tuntutan seks yang disalurkan melalui institusi perkahwinan yang sah. Sebaliknya 

jahiliah Barat menggunakan seks untuk kepentingan hawa nafsu mereka. Oleh yang demikian, 

mereka menganjurkan pergaulan bebas di antara lelaki dan perempuan. Inilah sebahagian dari cara 

hidup dan budaya Barat yang berasaskan atheisma (penolakan kepada kewujudan Tuhan) dan 

materialisme yang terang-terang menolak pengaruh agama dan undang-undang Allah s.w.t. 

Kebebasan yang merosakkan ini telah berleluasa dalam masyarakat orang-orang Islam sehingga 

cara hidup mereka tidak berbeza dengan Jahiliah moden Barat. 

Masyarakat hanya menghargai kekayaan dan kemewahan, dan segala yang berkaitan 

dengan kejahatan. Mereka mencela manusia yang tidak turut serta berkecimpung dalam merebut 

material. Ditambahkan lagi dengan wujudnya industri yang mengeluarkan produk-produk baru 

seperti pakaian, perabot dan lain-lain lagi. Ini semua membuatkan wanita turut terpengaruh dan 

terjerumus memperjuangkan harta benda dalam kehidupan sehingga lupa dan lalai tujuan dan 

matlamat sebenar mereka dicipta. Pertembungan kerohanian dan kebendaan mengakibatkan 

wanita turut serta ke kancah gerakan pembebasan wanita untuk memperjuangkan hak mereka. 

Pengaruh Media Massa 

 Boleh dikatakan kebanyakan media massa, terutamanya media cetak dan elektronik seperti 

majalah, buku novel, akhbar, television dan sebagainya banyak memaparkan unsur-unsur negatif 

yang boleh menjatuhkan imej, maruah dan martabat wanita Islam. Perkara ini telah mempengaruhi 

minda dan budaya hidup remaja Islam masa kini. Ini dapat dilihat melalui filem-filem dari Barat. 

Begitu juga media tempatan yang tidak kurang menyajikan unsur yang boleh merosakkan sahsiah 

wanita Islam. 

Pada zaman moden ini, laman sesawang internet digunakan secara mudah untuk 

menyebarkan maklumat. Ia turut dijadikan sebagai medium untuk bersuara dan penyebaran fitnah 

tentang sesuatu isu yang boleh menggugat keharmonian negara. Kajian menunjukkan bahawa 19 

juta rakyat Malaysia menggunakan internet dengan purata lima jam 30 minit sehari. Penggunaan 

internet ini telah menjadi satu bentuk medium penyampaian yang berkesan untuk menyebarkan 

berbagai-bagai ideologi termasuk ideologi liberal yang mempromosi kebebasan dari ikatan dan 

peraturan agama Islam (Mohd Salleh 2017). SIS mempunyai akaun rasmi facebook sebagai 

medium mereka untuk mendekati orang awam dengan jumlah pengikut seramai lebih kurang 100 

ribu orang. Bukan itu sahaja, mereka juga menggunakan laman sosial twitter dengan 24.5 ribu 

pengikut untuk menyebarkan pemikiran dan sebagai medium soal jawab dengan orang awam. 

Selain itu, mereka juga bekerjasama dengan NGO yang mempunyai misi yang sama (Moustafa 

2013) menggunakan laman sesawang rasmi, www.sistersinislam.org.my dengan memuat naik 

artikel-artikel yang berkaitan isu kesamarataan gender dan sebagainya. Oleh itu, kemajuan 

teknologi juga menjadi faktor penyumbang kepada penyerapan pantas ideologi ini kepada 

masyarakat (Abdul Rahim & Ali 2018). 

Kesimpulan 

Istilah gender adalah istilah yang dikemukakan oleh orang barat kerana mereka merasa 

dikriminasikan dan menuntut kesemerataan bagi wanita. Istilah gender tidak ada dalam Islam. 



152 
 

Ketika keadilan gender diperjuangkan oleh kaum wanita Barat, jauh sebelum itu keadilan dan hak-

hak antara lelaki dan wanita sudah termaktub dalam al-Quran dan Hadis. Masyarakat Islam yang 

ikut serta untuk memperjuangkan keadilan gender kerana mereka belum faham hak dan tanggung 

jawab antara peranan lelaki dan perempuan dalam Islam, hal ini menyebabkan ada yang merasa 

wujudnya ketidak-adilan gender. Isu-isu gender dalam masyarakat merupakan isu-isu yang berkait 

dengan peranan lelaki dan wanita seperti poligami, perceraian, kekerasan, mengetepikan 

perempuan, pembahagian tugas dalam keluarga yang tak seimbang.  

Dalam Islam semua ini bukan suatu isu gender yang harus diperjuangkan. Dalam Islam 

peranan, hak, tanggung jawab lelaki dan perempuan sudah jelas dalam al-Quran dan hadis yang 

harus diyakini. Isu gender ini dibangkitkan kerana berpunca kecuaian dan gagalnya para pelaku 

yang seharusnya memikul tanggungjawab dan melaksanakan peranan yang sesuai menurut 

prespektif Islam. Para pejuang gender telah salah faham tentang kedudukan wanita Islam kerana 

menjadikan agama sebagai sebab ketidak-adilan gender seperti pemahaman lelaki mempunyai 

kedudukan yang lebih tinggi dan unggul dari wanita, wanita hanya duduk dirumah dan sebagainya. 

Sesungguhnya Islam melebihkan lelaki kerana lelaki adalah pemimpin dan bertanggung jawab 

menafkahkan kelurganya dan peranan ini sesuai dengan kudrat fizikalnya. Tetapi disisi Allah lelaki 

dan perempuan dinilai dengan melihat ketakwaannya kepada Allah s.w.t, maka kedudukan lelaki 

Islam dan wanita Islam adalah sama. 

Sikap prihatin gender dalam masyarakat merupakan kunci utama bagi mengatasi isu-isu 

gender yang berlaku kini. Masyarakat perlu tahu dan sedar akan kedudukan wanita dan lelaki 

seperti mana yang digariskan oleh Islam, dan segala perbezaan fungsi, peranan dan biologi 

bukanlah alasan untuk memandang rendah kedudukan wanita. Wanita pula perlulah 

memperkasakan diri dengan ilmu pengetahuan dan berani bersuara serta yakin diri terhadap 

keupayaan mereka. Wanita mestilah tahu apakah hak-hak mereka dan sekiranya berlaku 

penganiayaan, mereka perlulah bangun bersuara dan tidak malu mendapatkan bantuan daripada 

pihak-pihak bertanggungjawab seperti pertubuhan wanita bukan kerajaan (NGO), pejabat-pejabat 

agama, Biro Bantuan Guaman, pihak polis dan Mahkamah. 

